
The key to the pot is the word

Қазақтың құт ұғымы – терең дүниетанымдық код. Күнделікті қолданыста «құтты болсын», «құт-береке әкелсін», «құты қашты» деп жиі айтамыз. Алайда осы сөздің астарында адам мен қоғамның биоқуаттық, нейропсихологиялық және рухани тепе-теңдігін сипаттайтын терең мағына жатқанын түсінеміз бе?
– Ақпараттың шамадан тыс ағыны адам санасына қалай әсер етеді? Неліктен қазіргі адам бейсаналы түрде манипуляцияға бейім келеді және бұл құбылысты нейробиология, энергетикалық өріс теориясы мен дәстүрлі рухани түсініктер қалай түсіндіреді? «Құт» ұғымын осы ғылыми-мәдени контексте қалай жаңаша ұғынуға болады?
– Адам миы – 86-миллиардқа жуық нейроннан тұратын, саналы әрі бейсаналы үдерістерге жауапты жүйе. Бұл жүйе әрдайым сырттан келетін ақпаратты өңдеп, бейнеге айналдырады. Жоғары ақпараттық ағын кезінде адам когнитивті фильтрлеу мүмкіндігін жоғалтады. Әдетте бұл нейробиологияда когнитивті шамадан тыс жүктеме деп аталады. Соның салдарынан адам сыртқы әсерге бейсаналы түрде бой алдырып, эмоциясын еріксіз түрде көрсетуі мүмкін. Кейбір зерттеуде адамның бойында «магниттік жасушалар» бар деген түсінік айтылады. Ғылыми тілде нақты «магниттік жасуша» деген биологиялық құрылым жоқ. Алайда тірі организмдердің, оның ішінде адамның да электромагниттік өріс тудыратыны дәлелденген. Мысалы, жүрек пен ми – ең қуатты биоөріс генераторлары (McCraty, HeartMath Institute, 2003). Осы мағынада, дәстүрлі «құт» ұғымын биоэнергетикалық өріспен салыстыруға болады. Қазақтың ұғымында «құт» – тіршілік иесінің ішкі қуаты мен рухани шапағаты. Ғылымда бұл құбылыс психоэнергетика, нейропсихология, қосылыс резонансы арқылы түсіндіріледі. Кейбір кәсіпкер мен табысты тұлға жетістіктерін интуицияға, ішкі энергияны басқаруға немесе ой-сананы назарға қою дағдысына байланыстырады. Бұл тұрғыдан алғанда, «құтпен жұмыс істеу» дегенді мидың нейропластикалық бейімделуін, уәждемелік құрылымдарды, сананың қуатын басқару деп ұғынуға болады (Goleman, Emotional Intelligence). Құт – ғылыми тілде нейропсихологиялық ден қою, ішкі уәждеме және сананы бағыттау қабілеті. Кеңестік идеологиялық жүйе қазақ халқының мәдени коды мен рухани тірегіне шабуыл жасады. Тіл, дін, эпос, философиялық мұралар екінші қатарға ысырылып, ұрпақтың танымында тұтастық үзіліп, рухани сабақтастық жібі үзілді. Бұл жоғарыдан берілген рационалды, империялық идеологияның ұлттық сананы басып тастауына байланысты. Шәкәрім, Абай, Мәшһүр Жүсіп секілді тұлғалардың теңдессіз еңбегінің ресми айналымнан шығарылуы – соның көрінісі. Тамырдан үзілу – тек тарихи үдеріс қана емес, ол рухани травма. Ал сол тамырға қайта жалғану – ұлттың өзін-өзі іздеуіне жол ашады, рухани өзегін қалпына келтіруіне тең. Адам – кемелдікке ұмтылатын, рухани, психологиялық әрі интеллектуалдық тұрғыда тоқтаусыз жетілуге бейім жаратылыс. Адасу мен алдану ақпараттық аласапыранда өзін жоғалтып алуға алып әкеледі. Сананы тұмшалаған сансыз сигналдың арасында адам өз үнін, өз мәнін ұмыта бастайды. Ал мұндай күйде, ең алдымен, құт жоғалады. Құт – тек наным-сенім емес, ғылымда да, руханиятта да мойындалған энергетикалық, уәждемеге толы қуат көзі. Оны меңгеру – жаратылыстың ішкі кілтін тапқанмен тең. Ал қазақ халқының сол құтын, рухани өрісін қалпына келтіру тек тарихты түгендеумен шектелмейді. Ол үшін жүйелі идеологиялық, психоәлеуметтік және рухани стратегия қажет. Өйткені құт – тек өткеннің мұрасы емес, болашақтың да бағдары.
– Қазақ мәдениетіндегі «құт» ұғымы рухани-биоэнергетикалық күш ретінде қалай түсіндіріледі? Бұл ұғымның психологиялық күйге, билік пен қоғамдық өріске әсеріне қандай байланысы бар? Құтты қазіргі кванттық физика, нейропсихология және энергетикалық резонанс тұрғысынан қалай ұғынуға болады?
– «Құтты болсын!», «Құт, береке кірсін», «Құтты жол», «Құттықтаймыз!» «Құтты мекен» деген тілектерді көп қолданамыз. Атам қазақ «Құт қайда?» дегенде – «тақта», «Бақ қайда?» дегенде – «баста» деп жауап берген. Яғни құт – сырттан келетін тосын күш емес, адамның өз болмысынан бастау алатын ішкі қуат. Ол жеке тұлғаның да, тұтас елдің де бағыт-бағдарына ықпал етеді. Бірақ құт тұрақты емес. Ол алтын секілді толқып тұрады, сақтамаса – сырғып кетеді. Сол себепті ел ішінде «Құты қашқан», «Шаңырағынан құт кетті», «Басынан бағы ұшты» деген тіркестер жиі айтылады. Құтты не қашырады? Бұл сұраққа қазақ даналығы да, қазіргі ғылым да бірдей жауап береді: үрей мен қорқыныш. Құт – тыныштық пен сенімнің өрісі. Соғыс, қан төгіс, үрейлі ақпараттар, үркітіп ұстау, психологиялық қысым – бәрі де құтты қашыруға бағытталған. Құты қашқан адам – берекесі кетіп, әлсіреген адам. Құтсыз ел – бағы тайған ел. Сол себепті құт – ұлттық иммунитет, рухани тірек, энергетикалық қорған. Қазақ халқы мұны «ғылым» деп атамағанымен, өмір салты мен сөз өнерінде оны сақтаудың жолын көрсетіп кеткен. Қазақ тілінде жиі қолданылатын «құт» сөзі – терең мағыналы ұғым. Ол – тұрмыстық тілде береке мен сәттілікті білдіретін қарапайым тілек қана емес, ежелгі дүниетаным мен қазіргі ғылым түйіскен тұста жаңа интерпретацияны талап ететін ұғым. Бұл сөздің мәнін биологиялық, нейрофизиологиялық, кванттық және психоэнергетикалық деңгейде түсіндірсек. Құт ұғымының мәдени-рухани емес, ғылыми өлшемін ашуға мүмкіндік береді. Ең алдымен, қазақ дүниетанымындағы құт ұғымы сакралды, яғни қасиетті қуат көзі ретінде танылған. Түріктік және сопылық түсінікте құт – адамның бойына дарыған тылсым рух, береке мен шапағаттың көрінісі. Бұл сенім қазіргі ғылымдағы биоэнергетикалық өріс теорияларымен үндеседі. Биофизикалық зерттеулер адам ағзасының электромагниттік өріс тудыратынын нақтылап отыр. Мәселен, HeartMath Institute (McCraty, 2003) мәліметтеріне сәйкес, жүрек пен ми – ең қуатты биоөріс генераторлары. Осы өрістер тек ішкі физиологиялық үдерістерге емес, адамның эмоциялық жай-күйіне, интуициясына, тіпті басқа адаммен резонансқа түсу қабілетіне әсер етеді. Осы тұрғыдан қарағанда, қазақтың «құты қашты» немесе «құт қонды» дегені – ішкі биоөрістің күйін сипаттайтын метафоралық тіл. Адам мен қоғамдағы құттың жоғалу себебі ретінде аталған үрей мен қорқыныш физиологиялық, психологиялық деңгейде энергияның әлсіреуін сипаттайды. Психонейроэндокринология ғылымы дәлелдегендей, ұзақ мерзімді депрессия мен үрей ағзада кортизол гормонын тұрақты түрде бөледі (Sapolsky, 2017). Бұл иммунитетті әлсіретіп, ми нейрондарының жұмысына, эмоциялық тұрақтылық пен шешім қабылдау қабілетіне зиян келтіреді. Яғни «құты қашқан» адам – психологиялық және биологиялық тұрғыда әлсіреген адам. Құтты билікпен, яғни «тақпен» байланыстыру да кездейсоқ емес. Заманауи кванттық физикада және ақпарат теориясында белгілі бір дүние бар: әрбір адам – өзіндік ақпараттық-энергетикалық өріске ие. Бұл өріс назар, ықылас, сөз, эмоция арқылы да толығып, өзгеріп отырады. Электромагниттік және ақпараттық өрістер тек белгілі бір резонанстық ортаға жауап қайтарады. Бұл – адамның ішкі күйі, ниеті мен сенімі, когнитивті фокусы құтты сақтаудың немесе жоғалтудың негізгі механизмі. Гельмгольцтің резонанс заңына сәйкес, бір жиіліктегі жүйелер бір-біріне тартылуға бейім, бұл қағидат адам санасы мен оқиғалар арасындағы байланысқа да қатысты. Осы негіздерге сүйене отырып, «құт» ұғымын тек дәстүрлі түсінік шеңберінде емес, қазіргі ғылымның тілімен былай тұжырымдауға болады: құт – адам ағзасындағы биоқуаттық өріс пен психоэнергетикалық күйдің жиынтығы. Ол эмоциялық тепе-теңдікпен, рухани бағытпен, физикалық саулықпен және әлеуметтік ортамен байланыста болады. Құтты жоғалту – энергия тепе-теңдігінің бұзылуы, дисгармонияның белгісі. Ал құттың болуы – адамның ішкі үйлесімі мен өмірмен терең байланысының көрсеткіші. Демек, қазақ танымындағы құт – қазіргі ғылыммен дәлелденген биоэнергетикалық шындықтың көркемдік-мәдени коды. Оны сақтау өз энергияңды, санаңды, ниетіңді сақтаумен тең.
– «Құт» ұғымын ғылым тұрғысынан қалай сипаттауға болады? Адам санасының күйі, нейробиологиялық үдерістері мен биоөрісінің жиілігі құт қалыптасуына қалай әсер етеді? Бұл өрістің ұрпаққа берілуі мен қоршаған ортамен резонанстық байланысы туралы кванттық физика, эпигенетика және уәждемелік нейроғылым не дейді?
– Құт – түрік дүниетанымындағы ежелгі ұғым. Ол дәстүрлі танымда қасиет, береке, рухани нұр ретінде қабылданған. Адам – электромагниттік тіршілік иесі. Адам денесі тек механикалық емес, биоэнергетикалық жүйе. Мидың нейропластикалығы – адам таңғалдыратын қасиет. Адам өз миын қайта «бағдарлап», ойлау жүйесін, мінез-құлқын, тіпті денсаулығын да өзгерте алады. Бұл – ішкі уәждеме мен фокус, яғни сананың күші арқылы жүзеге асады (Doidge, The Brain That Changes Itself). Осы тұрғыдан алғанда, «құт» – жай ғана сырттан келетін сәттілік емес, ол – адамның ішкі күйінің, санасының және күнделікті әрекетінің нәтижесінде қалыптасатын биоэнергетикалық өріс. Құт – ниеттің тазалығы, ойдың анықтығы арқылы жиналатын қуат. Адам ішкі үйлесімге жеткен сайын – құт та тұрақтайды. Демек, құт – тәңірден түсетін тосын нұр емес, адамның өз ішінде тұратын, әрекетке тәуелді қозғалыстағы өріс. Физиканың резонанс ұғымы бойынша, ұқсас жиіліктегі тербелістер бірін-бірі күшейтеді. Бұл қағидат адам қарым-қатынасы мен орта әсеріне де қатысты. Адам шын ниетпен, шын мәні бар, тұрақты әрекет жасаса, оның ішкі энергиясы сыртқы кеңістікпен байланысқа түсіп, оны күшейтеді. Нәтижесінде ол құт деп аталатын өнімді өріске ие болады. Бұл – уәждеменің нейрофизиологиялық деңгейде нығаюына әкеледі. Құттың көшуі туралы сенім – кванттық өріс теориясы тұрғысынан интерпретациялануы мүмкін. Кванттық өріс теориясы бойынша, бүкіл әлем – ақпараттық және энергетикалық тор. Адамның күйі, ойы мен ниеті де осы өріске ықпал етеді. Яғни құт – тұрақты немесе тұрақсыз энергетикалық құрылым ретінде, адамның ішкі және сыртқы ахуалына қарай өзгеріп отырады. Ал эпигенетика ғылымы адам тәжірибесінің – қорқыныш, стресс, сенім немесе шабыт сияқты психоэмоциялық күйлердің – ДНҚ экспрессиясына әсер ететінін дәлелдеді (Lipton, The Biology of Belief). Бұл адамның жинаған «құты» болашақ ұрпақтың мінезіне, денсаулығына және әлеуетіне әсер етуі мүмкін екенін білдіреді. Қазақ ұғымындағы «құт ұрпаққа көшеді» деуі – қазіргі ғылыммен үндес тұжырым. Сөз энергиясы туралы да нақты дәлелдер бар. Психолингвистикада тілдік стимулдардың мида реакция тудыруы, оған сәйкес эмоциялық және физиологиялық жауап қалыптасуы – сөздің энергия екенінің айғағы. Тіпті жай сөздердің өзі жүрек соғысына, гормон секрециясына әсер ететіні зерттелген (Goleman, Emotional Intelligence). Дәстүрлі «құт» ұғымын биофизика, нейропсихология, кванттық өріс, эпигенетика, уәждемелік нейроғылым және когнитивті ғылым аясында түсіндіруге болады. 
– Сөздің құты дегеніміз не? Қазақ дүниетанымында сөз қуаты мен рухани өрістің байланысы туралы айтылған тұжырымдарды қазіргі ғылым қалай түсіндіреді?
– Қазақ дүниетанымындағы «сөз сүйектен өтеді» деген тұжырым – тіл мен дыбыстың адамның жүйке жүйесіне әсер ететінін тереңнен түйсінген танымдық код. Заманауи психолингвистика ғылымы сөздің тек ақпарат жеткізуші құрал ғана емес, сонымен бірге биофизикалық және эмоциялық стимул екенін дәлелдеді. Мәселен, адам сөзді естіген сәтте-ақ оның миында эмоциялық толқындар туындайды. Миға жеткен дыбыстық ақпарат сана түкпірінде қозғалыс тудырып, ағзада гормондық, жүйкелік, тіпті физиологиялық өзгерістерге алып келеді (Pennebaker, 2007). Сөз – биоөрістің қозғаушы күші, яғни кванттық деңгейде ақпарат пен тербелісті тасымалдаушы құрал. Сондықтан халық даналығындағы «Жақсы сөз – жарым ырыс», «Тіл тас жарады, тас жармаса, бас жарады» деген сөз тіркестері биофизикалық шындықты береді. Когнитивті нейробиология саласы адамның миында сөзді қабылдау кезінде нейрондық желілердің белсенді түрде жұмыс істейтінін, соның ішінде аффективтік жүйенің де қосылатынын көрсетеді. Яғни сөздің эмоционалдық және энергетикалық әсері зор (Kandel et al., Principles of Neural Science). Адамның электромагниттік өрісі, яғни биоөрісі оның ішкі күйі мен айтылған сөздердің тербелісімен өзгеріп отырады. Бұл тұрғыдан алғанда, құт адамның ішкі энергетикалық күйі мен сөз арқылы туатын резонанстық өрісінің бірлігі ретінде қарастырылады. Қазақ ұғымындағы «сөз құты», бүгінгі ғылым тілімен айтқанда, мидың нейропластикалық бейімделу қабілетімен, жүрек-ми когеренттілігімен және тербелістік ақпараттық өріс заңдылығымен тығыз байланысты. Сонымен, құт – энергетикалық тұрақтылық пен нейропсихологиялық үйлесімді күйі. Ал сөз – сол құтты реттеп, белсендіретін құрал. Сөз құтын қазақтар білген бе? Қазақта теріс (негатив) энергия болмаған. Оған дәлел – адамзатты дұшпан санамау. Кім болса да, есігін ашып, келген қонақты қонақжайлықпен күту. Тұнық сана дегеніміз – осы. Қазір ондай сана жоқ. 
– Қазақтың дәстүрлі дүниетанымындағы құт пен қазіргі кванттық өріс теориясы арасында қандай ұқсастық бар? Бұл екі әлем қалай түйіседі?
– Ата-бабамыз жиі айтатын «мысы басым», «мысым құрып тұр» деген тіркестер терең психоэнергетикалық ұғымға негізделген. Бұл сөздер ежелгі түрік танымындағы құт категориясына тікелей байланысты. Құт – адамның бойындағы өмірлік қуат, биоэнергия, ал оның ең жоғарғы көрінісі – мыс. Яғни құттың шырқау биігі мысқа айналады. Қазіргі нейробиология мен кванттық биофизика адам ағзасының электромагниттік өрістер арқылы әрекет ететінін дәлелдеді. HeartMath институтының зерттеулері жүректің магниттік өрісі мидан 60 есе қуатты екенін көрсетті. Бұл өріс адамның сезім күйіне, рухани тазалығына және сөзіне тікелей байланысты. Құттың жинақталуы – адамның нейрондық жүйесінде оң импульстардың артуымен қатар жүреді. «Мыс» коучингіде бұл күй жоғары уәждемелік резонанс не психоэнергетикалық синхрон деп қарастырылады. Профессор Джо Диспенза, Брюс Липтон секілді зерттеушілер «сана мен сөз» – адам биохимиясын өзгертеді деген тұжырымға келеді. Адам ойы мен сөзі арқылы ген экспрессиясына әсер ете алады (эпигенетика). Бабалар айтқан «сөз құты» да осы биологиялық ақиқатты меңзейді. Қазақта «Сөз сүйектен өтеді», «Жақсы сөз жарым ырыс» деген мақал-мәтелдер – тілдік тербелістің миға, жүрекке әсер ететінін дәл көрсететін психолингвистикалық формулалар. Сөздің дыбыстық тоны, интонациясы, сеніммен айтылуы – оны шындыққа айналдырады. Яғни көмейден шыққан әр сөзде тербеліс бар, ал тербеліс – энергия, энергия – құт. Қазақы танымда құт сана мен рухтың үйлесімді айналымына тәуелді. Ой-сананы дамыту – құтты басқарудың алғышарты. Адамда жігер, қайрат, ақыл бір-біріне әсер еткенде, құт соны үйлестіруші күш ретінде әрекет етеді. Құттың айналу үдерісінде нейрондар жаңарып, сананың жаңа деңгейі пайда болады. Осылайша, адам ғажап күйге – құт тасуына жетеді. 
– Құт, рух, жігер арасындағы байланыс ғылым тұрғысынан қалай түсіндіріледі? Адам бойындағы биоқуат пен рухани өрістің күшеюі оның әлеуметтік, энергетикалық және менталды беделіне қалай әсер етеді?
– Қазақтың дәстүрлі дүниетанымында құт ұғымы тұтас өмірлік философияның өзегінде жатыр. Ежелгі таным бойынша құт – аспанда, жерде, адамда, жан-жануарда, тіпті затта да бар күш. Бұл көзге көрінбейтін, бірақ өмірдің ретін, адамның беделі мен елдің берекесін айқындайтын қуат – биоэнергиялық өріс, заманауи ғылым тілімен айтқанда, кванттық деңгейдегі тіршілік күші. Құт – жиналатын және тасымалданатын энергия. Ол уақыт өте келе адамның ішкі әлеуетіне, рухани қуатына айналады. Бұл – рухтың тасыған сәті. Рух тасығанда адам өзгеше биікке көтеріледі. Патша – нақты мансап немесе саяси билік емес, бұл адамның рухы мен жігерінің биік шегіне жеткен, иеге айналған, ішкі қуаты кемелденген күйі. Ие – тек фольклордағы абстракция емес, рухтың метафизикалық кемелденуі. Мұндай күйге жеткен адам екі бастаудан қуат алады: біріншісі – өзі жасаған ізгі амалдары мен ішкі жетілуі арқылы жинаған жеке рухы, екіншісі – ата-баба рухының қолдауы. Бұл сенім қазіргі эпигенетикамен үйлеседі: ата-бабаның тәжірибесі мен психоэмоциялық іздері ұрпақ ДНҚ-сында экспрессиялануы мүмкін. 
– Қазақ халқының «сөз құты» ұғымы биоэнергетикалық өріс және нейролингвистикалық әсер тұрғысынан ғылыми дәлелдеуге болатын феномен бе?
– Қазақ халқы – табиғатпен тікелей үндесіп, оның заңдылықтарын сөзбен өрнектей білген дала даналарының ұрпағы. Соның айқын дәлелі – тілдік коды мен сөздік тіркестерінде жасырылған энергетикалық және кванттық мазмұн. Бүгінгі ғылым «бәрі – энергия» деген қағиданы дәлелдеп отыр. Физикадағы кванттық теория бойынша, материяның ең кіші бөлшегі – квант, яғни жарық, күй, толқын, тербеліс. Ал қазақ тіркестері мұны ықылым заманда-ақ түйсікпен меңгеріп, тіліне сіңірген. «Жарығым-ау», «Күйлі, қуаттымысың?», «Аузы дуалы», «Сөзі өтімді», «Сөз сүйектен өтеді», «Жақсы сөз – жарым ырыс» – мұның бәрі кездейсоқ тіркестер емес. Олар – физикалық өріске байланысты адамның ішкі биоэнергетикасын сипаттайтын белгі. Психолингвистика мен нейролингвистика ғылымдарына сүйенсек, сөз адамның миындағы нейрожелілерді, гормоналдық жүйені, жүрек ритмін, тіпті иммунитетті өзгерте алатын тербеліс көзі. Сөз – дыбыстық жиілікке негізделген. Ал әр дыбыс белгілі бір тербеліс диапазонына ие. Бұл кванттық тербелістер адам ағзасындағы клеткалық, тіпті молекулалық деңгейдегі үдерістерге әсер етеді. Осы себепті дәстүрлі қазақ қоғамында сөздің қадірі – заң, сөздің күші – тағдырмен тең саналуы бекер емес. 
Қазіргі қазақ тіліндегі сөздің көпшілігі кірме сөздерден енген, шұбарланған, эмоциялық тұрғыдан кедей. Тілдің тазалығы – генетикалық жадты, тектік кодты, рухани иммунитетті сақтаудың алғышарты (Lipton, The Biology of Belief; Doidge, The Brain That Changes Itself). Сөздегі құт биофизикалық, нейропсихологиялық, кванттық әсерді де береді. Ал сөздің құты жоғалған тіл ұлттық өрісін жоғалтады. Ұлттық өріс әлсіресе, құт қашады. Құт қашса, сана қуаты төмендейді, халық интеллектуалды энергетикасын жоғалтады. Тіліміздің архетиптік құрылымын (мысалы: күй, жарық, үн, нұр, жел, от) нейролингвистикалық деңгейде зерттеу қажет. Қазақтың «батасы», «жыр-термесі», «мақалы», «амандасу үлгілері» – барлығы биоэнергетикалық кілт. Осы кодты шешіп, жүйелеп, дүниежүзіне ұсыну XXI ғасырдағы қазақ ғылымының жаңа парадигмасы болуға тиіс. Қазақ сөзі – кванттық өріс тудыратын тербеліс. Әр сөз – ниеттің, сана деңгейінің, ішкі күштің айнасы. Тіліміздегі сөздің құты – ұлттың рухани-биоэнергетикалық қалқаны. Сөзді ояту – құтты қайтару. Құтты қайтару – тағдырды жаңарту. Ал бұл – ең негізгі жауапкершілік.
– Адамды басқаратын – құт, ал құтты басқаратын не? Егер жан – ток секілді үздіксіз қозғалыста жүретін биоөріс болса, онда жан тыныштығы деген ұғымды қалай түсінеміз? 
– «Жан тыныштығын таптым» деп өз-өзін жарнамалайтын адам көбейіп келеді. Олар өзінің бір сәттік ішкі жайлылығын өмірлік ақиқаттай ұсынып, «мен істегенді сен де істе» деген сөзге жұртты сендіргісі келеді. Алайда бұл мәлімдеме – қарапайым түсініктен туған иллюзия ғана. Өйткені жан – тыныштық күйінде болатын материя емес, ол – үнемі қозғалыстағы биоқуат. Ол тоқтамайды. Шығады. Кіреді. Ұшады. Қонады. Тіпті тәннен мүлде ажырап кеткен соң барып қана, адам биологиялық дене ретінде топыраққа айналады. Адам денесі – қарапайым биологиялық робот іспетті. Оны қозғалтатын, тірілтетін, сана мен сезім сыйлайтын – жан. Ал жан – құт деп аталатын өмірлік биоэнергияның тасымалдаушысы. Бұл энергия көзге көрінбейді. Оны тек сезім арқылы, жүрек пен сана деңгейінде ғана тануға болады. Қазақ танымында «құт» – сырттан келетін мистикалық күш емес, адамның бойындағы ішкі энергияның өрісі. Адамның ішкі энергиясы, яғни құты сыртқа сөз арқылы шығады. Көне танымда «сөз – құттың формасы» деп танылған. Жаман сөз құтты қашырады. Қазақта «Құдайсыз қурай сынбайды» деген сөз тегін емес. Құт – адамға берілген күш, бірақ оны бағыттайтын – Жаратқан. Адам өз құтын дұрыс бағытта басқаруы үшін, ақиқат жолымен жүріп, ақ ниетпен, ғибадатпен, тұнық оймен өмір сүруі қажет.
– Адамның ішкі құт деңгейі оның сөзінен, эмоциясынан және әрекетінен байқалады дейді. Ал бұл құттың адамның денсаулығына, көңіл күйіне, тіпті ұрпағына әсері ғылыми тұрғыда қалай дәлелденеді? Психосоматика, нейропсихология мен эпигенетика осы құбылысты қалай түсіндіреді?
– Қазіргі қоғамда көп адам өзін рухани дамыған саналы адамбыз деп есептейді. Бірақ шын мәнінде адамның сөзінен, іс-әрекетінен, эмоциясынан оның ішкі деңгейі анық көрінеді. Бір адамның энергетикалық өрісі мен мінезі нағыз айна іспеттес: адам бойындағы құттың деңгейі оның қуануы, шүкіршілігі, бағалауы арқылы өлшенеді. Жақсыны көре білу – құт жинау жолы. Нағыз рухани тазалық – әр адамның бойынан жақсы қасиет іздей білу. Адамның кемшілігін емес, аз болса да жақсылығын көре білу – ішкі энергияның тазалығы мен өрісінің күші. Бұл әрекет адамның құт өрісін күшейтеді, ал құт өрісі артқан сайын ырыс пен береке келеді. Құт дегеніміз – тек материалдық емес, рухани әрі генетикалық байлық. Ол ұрпаққа беріледі. Сол себепті ата-ананың, әулеттің жинаған құты кейінгі ұрпақтың бақ, денсаулық, қабілет сияқты сипатынан көрініс табады.
– Қоғамда өмір үдерісіне ілесе алмай, өткенге байланып қалған адам да бар. Мұндай күйдің адамға, қоғамға қандай зияны бар? Прогресс пен регресс деген не және адам сол екі бағыттың қайсысында жүргенін қалай түсіне алады?
– Ми – үнемі жаңарып отыратын жүйе. Әр секунд сайын адам миында миллиондаған жасуша өліп, орнына жаңасы келеді. Сол сияқты, адамның ойына да әр сәтте бірнеше идея келіп, кетіп жатады. Бұл – сананың, нейрожүйенің тіршілігі. Ал осы үдерістерге ілесе алмай қалған адам тоқырауға түседі. Тоқырау дегеніміз – өткенге байланып қалу. Прогресс дегеніміз дәл осы шақпен өмір сүру. Дәл қазір кімсің? Қандай қасиетің бар? Не істеп жүрсің? Осы сауал маңызды. Өткеннің қызығы өткелі қашан... Бүгінгі құндылық – адамның қазіргі болмысы. Бір-біріне демеу болатын, сөзбен емес, шын жанашырлықпен қолдау көрсететін жақсы адам азайып бара жатқандай. Бұл да рухани құттың азаюының белгісі. Сондықтан нағыз прогресс адамгершілік пен санада жүреді. Бір-бірімізге жақсы сөз айту, өткенге байланып қалмай, бүгінмен өмір сүру, міне, осындай әрекет адамның құтын күшейтіп, қоғамды биікке бастайды. Есіңізде болсын, «Қуансаң – құт қонады. Бағаласаң – бақ қонады». Бұл – нейрофизиологиялық және психоэмоциялық заңдылық. Прогресс дәл қазірден басталады.

